
Türkiyə Respublikasının Prezidenti  

Zati-aliləri cənab Rəcəb Tayyib Ərdoğana
Hörmətli cənab Prezident!
Əziz Qardaşım!
Türkiyə Respublikasının milli bay-

ramı – Respublika Günü münasibətilə 
Sizə və Sizin simanızda bütün xalqını-
za şəxsən öz adımdan və Azərbaycan 
xalqı adından ən səmimi təbriklərimi və 
xoş arzularımı yetirməkdən məmnunluq 
duyuram. 

Siyasi, iqtisadi, hərbi cəhətdən 
qüdrətli və sabit Türkiyə Respub-
likası bu gün beynəlxalq arenada 
olduqca əhəmiyyətli yerə malikdir. 
Sizin rəhbərliyiniz altında icra olu-
nan irimiqyaslı proqramlar, layihələr 
qardaş ölkənizin hərtərəfli tərəqqisinə 
və yüksəlişinə xidmət edir. Şübhəsiz, 
xalqın Sizə olan böyük inam və etimadı 
həyata keçirdiyiniz strateji inkişaf 

xəttinin uğurunu təmin edən ən mühüm 
amildir. 

Xalqlarımızın ortaq tarixi və milli-
mənəvi dəyərləri kimi möhkəm təməllər 
üzərində dayanan Azərbaycan-Türkiyə 
dostluq və qardaşlıq əlaqələri birliyimi-
zin və həmrəyliyimizin bariz ifadəsidir. 
Hazırda bu əlaqələrin tarixi dövrünə 
şahidlik edirik. Şuşa Bəyannaməsində 
müəyyənləşdirdiyimiz hədəflərə və 
istiqamətlərə uyğun olaraq müttəfiqlik 
münasibətlərimiz gündən-günə 
genişlənməkdə və yeni məzmunla 
zənginləşməkdədir. 

Azərbaycanın öz torpaqlarının 
işğaldan azad olunması uğrunda 
apardığı mübarizədə şəxsən Sizin, 
qardaş Türkiyə dövləti və xalqının qəti, 
birmənalı siyasi və mənəvi dəstəyi bö-
yük rol oynamışdır. Azərbaycan-Türkiyə 

həmrəyliyini bir daha bütün dünyaya 
nümayiş etdirmiş bu dəstəyi xalqımız 
heç zaman unutmayacaq. 

 Əminəm ki, “Bir millət, iki 
dövlət” şüarına uyğun olaraq birli-
yimizin, bütün sahələrdə səmərəli 
və fəal əməkdaşlığımızın daha da 
möhkəmləndirilməsi və inkişafı üçün 
birgə səylərimizi davam etdirəcəyik.

Bu əlamətdar gündə Sizə möhkəm 
cansağlığı, işlərinizdə uğurlar, qardaş 
Türkiyə xalqına daim əmin-amanlıq və 
firavanlıq arzulayıram. 

Hörmətlə,
İlham ƏLİYEV 

Azərbaycan Respublikasının 
Prezidenti

Bakı şəhəri, 26 oktyabr 2021-ci il

Baş nazir Əli Əsədov Türkiyənin Vitse-prezidenti 
Fuat Oktaya təbrik məktubu ünvanlayıb

Azərbaycan Respublikasının 
Baş naziri Əli Əsədov 
oktyabrın 29-da Türkiyə 

Respublikasının milli bayramı – 
Respublika Günü münasibətilə 
Türkiyənin Vitse-prezidenti 
Fuat Oktaya təbrik məktubu 
ünvanlayıb.

Nazirlər Kabinetinin mətbuat 
xidmətindən AZƏRTAC-a bildiriblər ki, 
məktubda Azərbaycan-Türkiyə dostluq 
və qardaşlığının xalqlarımızın ortaq 
milli-mənəvi dəyərlərindən güc aldığı 
vurğulanıb. 

İki ölkə arasında müxtəlif sahələrdə 
səmərəli və fəal əməkdaşlığın bundan 
sonra da ölkələrimizin tərəqqisinə, 
xalqlarımızın rifahına xidmət edəcəyinə 
əminlik ifadə olunub.

Baş nazir Əli Əsədov Türkiyə Banklar 
Birliyinin İdarə Heyətinin sədri ilə görüşüb

Azərbaycan Respublikasının 
Baş naziri Əli Əsədov 
oktyabrın 28-də Türkiyə 

Banklar Birliyinin İdarə Heyətinin 
sədri Alpaslan Çakarla görüşüb.

Nazirlər Kabinetinin mətbuat 
xidmətindən AZƏRTAC-a bildiriblər 
ki, görüşdə iki ölkə arasında maliyyə-
bank sektorunda əlaqələrin hazırkı 
vəziyyəti, həmçinin əməkdaşlığın inkişaf 
perspektivləri müzakirə olunub.

Türkiyə Respublikasının Azərbaycan 
Respublikasında fövqəladə və 
səlahiyyətli səfiri Cahit Bağçı da 
görüşdə iştirak edib.

Avropa Şurası məhkəmə-hüquq 
sahəsində islahatları maraqla qarşılayır

Oktyabrın 28-də ədliyyə naziri Fikrət 
Məmmədov Avropa Şurasının İnsan Hüquqları 
və Qanunun Aliliyi üzrə baş direktoru Xristos 
Cakumopulosun rəhbərlik etdiyi nümayəndə 
heyəti ilə görüşüb.

Ədliyyə Nazirliyinin 
mətbuat xidmətindən 
AZƏRTAC-a bildiriblər 
ki, görüşdə Azərbaycan 
 Prezidenti, müzəffər Ali Baş 
Komandan İlham Əliyevin 
yenilməz sərkərdəliyi ilə 44 
günlük Vətən müharibəsi 
nəticəsində torpaqlarımızın 
işğaldan azad olunduğunu 
bildirən nazir 30 ildən bəri hü-
quqları kobud şəkildə pozul-
muş məcburi köçkünlərimizin 
qayıdışı ilə bağlı həmin 
ərazilərdə nəhəng bərpa-
quruculuq işlərinin aparıldığı-

nı vurğulayıb.
Eyni zamanda, dövlət 

başçısının rəhbərliyi ilə 
məhkəmə-hüquq islahat-
larının uğurla davam etdi-
yi, bu sahədə beynəlxalq 
tərəfdaşlar, o cümlədən, 
Avropa Şurası ilə əlaqələr 
və birgə layihələrin təşviqi 
qeyd olunub, son illər 
həyata keçirilən tədbirlərə və 
yeniliklərə maraq göstərilib.

Qonaqlar qanunvericiliyin 
təkmilləşdirilməsi, məhkəmə 
hakimiyyətinin müstəqil 
özünüidarə orqanlarının 

fəaliyyəti, yüksək texnoloji – 
“hi-tech” məhkəmələrin yara-
dılması, “Elektron məhkəmə” 
informasiya sisteminin geniş 
tətbiqi, hakimlərin Avropa 
Şurası tərəfindən örnək kimi 
dəyərləndirilən ən şəffaf seçi-
minin davamlı xarakter alma-
sı barədə məlumatlandırılıb.

Bildirilib ki, məhkəmə 
fəaliyyətinin səmərəliliyinin, 
bu sahədə şəffaflığın ar-
tırılması ilə bağlı ardıcıl 
tədbirlər görülür, vahid 
məhkəmə təcrübəsinin, 
xüsusilə İnsan Hüquqları 
üzrə Avropa Məhkəməsinin 
presedentlərinin tətbiqinə 
mühüm önəm verilir, bu 
məqsədlə Ədliyyə Akade-
miyasında hakimlərin və 
vəkillərin davamlı tədrisi 
keçirilir.

Ölkəmizə səfəri barədə 
xoş təəssüratını bölüşən 
X.Cakumopulos Avropa Şura-
sının 2022-2025-ci illər üçün 
nəzərdə tutulan Fəaliyyət 
Planının əməkdaşlıq üçün 
yeni imkanlar yaradacağını 
bildirib, Ədliyyə Nazirliyi ilə 
səmimi və faydalı qarşılıqlı 
fəaliyyəti, birgə layihələri 
qeyd edib, həyata keçirilən 
mütərəqqi islahatları təqdir 
edərək onların daha geniş 

ictimaiyyətə çatdırılması-
nın önəmini vurğulayıb. 
Qonaq cari ilin dekabrında 
İtaliyanın Avropa Şurası 
Nazirlər Komitəsində sədrliyi 
çərçivəsində Avropa ədliyyə 
nazirlərinin “Bərpaedici 
ədliyyə” mövzusunda 
 konfransının keçiriləcəyini və 
orada iştirakın əhəmiyyətini 
qeyd edib. 

X.Cakumopulos, həmçinin 
penitensiar sistemdə 
aparılan islahatları, yeni 
cəzaçəkmə müəssisələrinin 
inşasını, humanistləşdirmə 
tədbirlərini məmnunluqla 
qarşılayıb, Azərbaycanın 
ədliyyə sahəsində rəqəmsal 
innovasiyalarla bağlı 
təcrübəsinin digər dövlətlərə 
yayılmasının önəmini vur-
ğulayıb. O, əməkdaşlığın 
genişləndirilməsinə və aparı-
lan islahatlara hər cür dəstək 
göstərməyə hazır olduğunu 
bildirib.

Görüşdə İnsan Hüquqları 
üzrə Avropa Məhkəməsinin 
qərarlarının ölkəmizdə icra 
vəziyyəti və maraq doğuran 
digər məsələlər ətrafında fikir 
mübadiləsi aparılıb. 

Tədbirdə Avropa Şurası-
nın Bakı Ofisinin rəhbəri, səfir 
Zoltan Hernyeş iştirak edib.

Azərbaycan Respublikası Nazirlər Kabinetinin Qərarı
№ 318         Bakı şəhəri, 27 oktyabr 2021-ci il

Azərbaycan Respublikası Nazirlər 
Kabinetinin “Notariat qaydasında 
təsdiq edilmiş sənədlərə bərabər 
tutulan sənədlərin müvafiq vəzifəli 
şəxslər tərəfindən təsdiq edilməsi 
Qaydasının təsdiq edilməsi barədə” 
2000-ci il 10 iyul tarixli 116 nömrəli 
və “Azərbaycan Respublikası Ailə 
Məcəlləsinin tətbiqi ilə əlaqədar 
bəzi normativ-hüquqi aktların təsdiq 
edilməsi haqqında” 2001-ci il 1 
mart tarixli  52 nömrəli qərarlarında 
dəyişiklik edilməsi barədə

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, Azərbaycan 
Respublikasının Nazirlər Kabineti 
qərara alır:

1. Azərbaycan Respublikası Nazirlər 
Kabinetinin 2000-ci il 10 iyul tarixli 116 

nömrəli Qərarı (Azərbaycan Respublika-
sının Qanunvericilik Toplusu, 2000, № 7, 
maddə 563; 2005, № 11, maddə 1061, 
№ 12, maddə 1228; 2008, № 8, maddə 
787; 2012, № 7, maddə 775, № 12, 
maddə 1353; 2019, № 3, maddə 565) 
ilə təsdiq edilmiş “Notariat qaydasında 
təsdiq edilmiş sənədlərə bərabər tutulan 
sənədlərin müvafiq vəzifəli şəxslər 
tərəfindən təsdiq edilməsi Qaydası”nın I 
bölməsinin 18-ci hissəsinin ikinci abza-
sında aşağıdakı dəyişikliklər edilsin:

1.1. ikinci cümlədə “şikayət vermək” 
sözləri “müraciət etmək” sözləri ilə əvəz 
edilsin;

1.2. üçüncü cümlə çıxarılsın.
2. Azərbaycan Respublikası Nazirlər 

Kabinetinin 2001-ci il 1 mart tarixli 52 
nömrəli Qərarı (Azərbaycan Respublika-
sının Qanunvericilik Toplusu, 2001,  
№ 3, maddə 209; 2002, № 3, maddə 

148, № 10, maddə 635; 2005, № 7,  
maddə 678; 2006, № 5, maddə 472,  
№ 10, maddə 902; 2010, № 3, maddə 
264; 2012, № 12, maddə 1360; 2014, 
№ 12, maddə 1662; 2017,  
№ 12 (II kitab), maddə 2526; 2018,  
№ 12 (II kitab), maddə 2737; 2019,  
№ 8, maddə 1478; 2020, № 6, maddə 
804, № 12 (V kitab), maddə 1584) ilə 
təsdiq edilmiş “Vətəndaşlıq vəziyyəti 
aktlarının qeydində dəyişiklik, bərpa və 
ləğv qaydalarını müəyyən edən əsas 
müddəalar”ın 4-cü bəndinin onuncu 
abzasında və 9-cu bəndinin ikinci abza-
sında “qətnaməsi” sözü “qərarı” sözü ilə 
əvəz edilsin.

Əli ƏSƏDOV 
 Azərbaycan Respublikasının  

Baş naziri

Azərbaycan Respublikası Nazirlər Kabinetinin Qərarı
№ 316         Bakı şəhəri, 26 oktyabr 2021-ci il

Azərbaycan Respublikası Nazirlər 
Kabinetinin 2019-cu il 5 sentyabr 
tarixli 385 nömrəli Qərarı ilə təsdiq 
edilmiş “Mediasiya prosesinin həyata 
keçirilməsi Qaydası”nda dəyişiklik 
edilməsi barədə

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, Azərbaycan 
Respublikasının Nazirlər Kabineti 
qərara alır:

Azərbaycan Respublikası Nazirlər 
Kabinetinin 2019-cu il 5 sentyabr 
tarixli 385 nömrəli Qərarı (Azərbaycan 
Respublikasının Qanunvericilik Top-
lusu, 2019, № 9, maddə 1539; 2020, 
№ 9, maddələr 1220, 1229; 2021, № 
3, maddə 292) ilə təsdiq edilmiş “Me-
diasiya prosesinin həyata keçirilməsi 
Qaydası”nın 11-ci hissə-sində aşağıdakı 
dəyişikliklər edilsin:

1. Aşağıdakı məzmunda 11.3-1-ci 
bənd əlavə edilsin:

“11.3-1. Uşağın böyüməsinə, inkişa-
fına və digər maraqlarına toxunan barı-
şıq sazişi mediator tərəfindən yerli icra 
hakimiyyətlərinin qəyyumluq və himayə 
orqanlarına təqdim edilməlidir.”.

2. 11.4-cü bənddə “qüvvədə olan 
qanunvericiliyə” sözləri “qanuna” sözü 
ilə əvəz edilsin.

Əli ƏSƏDOV 
 Azərbaycan Respublikasının  

Baş naziri

İraqdan ölkəmizə repatriasiya edilib
Oktyabrın 28-də İraq Respublikasının cəzaçəkmə müəssisələri və 

uşaq evlərində saxlanılan Azərbaycan Respublikası vətəndaşı olan 
38 uşağın ölkəmizə repatriasiyası həyata keçirilib.

Xarici İşlər Nazirliyinin Mətbuat 
xidməti idarəsindən AZƏRTAC-a 
bildiriblər ki, qeyd olunan şəxslərin 
ölkəmizə gətirilməsi Azərbaycan 
Respublikasının hökuməti tərəfindən 
həyata keçirilmiş koordinasiyalı və 
mərhələli tədbirlər nəticəsində müm-
kün olub. Belə ki, ilk növbədə, repat-
riantların olduğu yer və Azərbaycan 
vətəndaşlığına mənsubiyyəti müəyyən 
edilib. Bundan sonra onlar AR-ə qayıdış 
şəhadətnamələri və uçuş biletləri ilə 
təmin edilib. Uşaqların Azərbaycana 
repatriasiyası prosesinə hazırlıq 
məqsədilə İraq və Suriya Ərəb Respub-

likalarından AR vətəndaşlarının repatri-
asiya və reabilitasiyasına məsul dövlət 
qurumlarından ibarət İşçi Qrupun üzvləri 
Bağdad şəhərinə ezam edilib. İşçi 
Qrupunun üzvləri tərəfindən Azərbaycan 
vətəndaşlarının ilkin tibbi və psixoloji 
müayinəsi həyata keçirilib və onlara 
zəruri yardım göstərilib.

Nəticədə Azərbaycan Respublikası 
nümayəndə heyətinin müşayiəti ilə 38 
uşağın Bağdad-İstanbul-Bakı marşrutu 
üzrə ölkəmizə repatriasiyası həyata 
keçirilib. 

Azərbaycan Respublikasına 
gəldikdən sonra uşaqların reinteqrasi-

yası və reabilitasiyası üçün bütün lazımi 
tədbirlərin görülməsi nəzərdə tutulub. 

Bu xüsusda, indiyədək 286 uşaq və 
2 qadın olmaqla, ümumilikdə 288 nəfər 
Azərbaycan Respublikası vətəndaşının 
İraq Respublikasından repatriasiyasına 
müvəffəq olunub.

Qeyd edək ki, dövlətimizin öz 
vətəndaşına qayğısının bariz nümunəsi 
olan repatriasiya prosesi bu qəbildən 
olan növbəti humanist addımdır. 
Azərbaycan Respublikasının Hökuməti 
milli qanunvericiliyə və ölkəmizin 
tərəfdar çıxdığı beynəlxalq müqavilələrə 
uyğun olaraq öz vətəndaşlarının 
hüquq və azadlıqlarının qorunma-
sı istiqamətində zəruri tədbirlərin 
görülməsini davam etdirəcək.

Milli Məclisin deputatları MDB PA-nın daimi 
komissiyalarının sədr müavinləri seçiliblər

Oktyabrın 28-də MDB PA-nın Təhlükəsizlik, yeni çağırışlara 
və təhdidlərə qarşı mübarizə sahəsində qanunvericiliyin 
təkmilləşdirilməsi üzrə Birgə Komissiyasının, Müdafiə və 
təhlükəsizlik üzrə, həmçinin Hüquqi məsələlər üzrə daimi 
komissiyalarının videokonfrans formatında iclasları keçirilib.

Parlamentin Mətbuat və ictimaiyyətlə 
əlaqələr şöbəsindən AZƏRTAC-a bildi-
rilib ki, iclaslarda gündəlikdə olan model 
qanun layihələri və model qanunlara 
dəyişikliklər müzakirə edilib, model qa-
nun yaradıcılığı üzrə təkliflər nəzərdən 
keçirilib. Həmçinin təşkilati məsələlərə 
baxılıb, daimi komissiyaların sədrləri və 
sədr müavinləri seçilib, hər üç komis-
siyanın növbəti iclasının tarixi və ilkin 
gündəliyi müəyyənləşdirilib.

İlk olaraq MDB PA-nın Təhlükəsizlik 
və yeni çağırışlara və təhdidlərə qarşı 
mübarizə sahəsində qanunvericiliyin 
təkmilləşdirilməsi üzrə Birgə Komis-
siyasının iclası keçirilib. İclasda Milli 
Məclisin deputatları Arzu Nağıyev və 
Aydın Mirzəzadə iştirak ediblər.

Birgə Komissiyada “İctimai 
təhlükəsizlik haqqında” model qa-
nun layihəsinə baxılıb, MDB PA-nın 
iştirakçısı olan dövlətlərdə hərbi po-
lis xidməti, sərhəd təhlükəsizliyinin 
möhkəmləndirilməsi, həmçinin radio-
aktiv, kimyəvi zərərli və patogen bio-
loji agentlərin terror məqsədləri üçün 
istifadəsinin qarşısının alınması üzrə ha-

zırlanan model təlimat, sənəd  layihələri 
və digər məsələlər müzakirə olunub, 
müvafiq qərarlar qəbul edilib.

MDB PA-nın Müdafiə və təhlükəsizlik 
məsələləri üzrə daimi komissiyası-
nın iclasında gündəliyin təsdiqindən 
sonra təşkilati məsələyə baxılıb. Milli 
Məclis sədrinin müavini, parlamentin 
Gənclər və idman komitəsinin sədri Adil 
Əliyev yenidən MDB PA-nın Müdafiə 
və təhlükəsizlik məsələləri üzrə daimi 
komissiyasının sədr müavini seçilib.

Sonra parlamentarilər gündəlikdəki 
“Milli təhlükəsizlik haqqında”, 
“Fövqəladə operativ xidmətlərin 
vahid çağırış sistemi haqqında”, 
“Sərhəd təhlükəsizliyi haqqında”, 
“Dövlət sərhədi haqqında”, “Sərhəd 
qurumları (qüvvələri) haqqında”, “İKT 
sahəsində pozuntuların qarşısının 
alınması haqqında” model qanunların 
hazırlanması və onlara dəyişikliklərin 
edilməsi ilə bağlı layihələri müzakirə 
ediblər, “MDB ölkələrində model qanun 
yaradıcılığının 2023-2025-ci illər üzrə” 
Perspektiv Planına təklifləri nəzərdən 
keçiriblər.

İclasda Milli Məclisin deputatı 
Aydın Mirzəzadə çıxış edib, təkliflərini 
səsləndirib. Deputat müzakirə olunan 
sənədlərdə milli maraqlar termini-
nin dürüstləşdirilməsini, təhlükəsizlik 
məsələlərində ərzaq təhlükəsizliyinin 
ayrıca göstərilməsini təklif edib.

Hüquqi məsələlər üzrə daimi komis-
siyanın iclasında da komissiyanın sədri 
və sədrin müavini seçilib. Milli Məclisin 
deputatı Əminə Ağazadə yenidən MDB 
PA-nın Hüquqi məsələlər üzrə daimi 
komissiyasının sədr müavini seçilib. 

Sonra gündəliyə çıxarılmış “Müqavilə 
hüququ (ümumi müddəalar) haqqın-
da” model qanun layihəsi nəzərdən 
keçirilib, “Maliyyə sazişləri haqqında”, 
“Öhdəliklərin yerinə yetirilməsi qaydaları 
haqqında”, “Sığorta fəaliyyəti haqqın-
da”, “Fondlar haqqında”, “İstehlakçıla-
rın hüquqlarının müdafiəsi haqqında”, 
“Kiber cinayətkarlıqla mübarizə haq-
qında” model qanun layihələri üzərində 
aparılan işlər müzakirə edilib, həmçinin 
MDB PA-nın iştirakçısı olan dövlətlərdə 
Demokratiyanın, parlamentarizmin 
inkişafının və vətəndaşların seçki 
hüquqlarına riayət olunmasının moni-
torinqi Beynəlxalq İnstitutunun, onun 
filial və nümayəndəliklərinin əsasnamə 
layihələrinə baxılıb.

Bununla da MDB PA-nın komissiya 
iclasları öz işini başa çatdırıb.

